
以四騎出臨士奇宅前報者言范太監士奇倉皇出迎

上已入門立月中士奇俯伏言　陛下柰何以宗廟社稷

之身而自輕擾擾塵埃昏暗中誰識　至尊萬一或有識

者變起倉卒何以備之　上笑曰思見卿一言故來耳遂

屛左右語旣竟士奇叩頭曰車駕今夕俯臨外閒明日必

有知者萬萬自此愼出事變不測當慮也駕還宮明日遣

太監范弘密問士奇車駕臨幸曷不謝對曰車駕夜出愚

臣迨今中心惴慄未巳豈敢言謝數日又遣弘問士奇曰

今天下平寧　上時時微行何足慮堯不微行乎對曰

陛下尊居九重恩澤豈能逼洽幽隱萬一有𡨚夫怨卒者

窺伺竊發誠不可不慮後旬餘錦衣衛獲二盜盜嘗殺人

官捕之急遂私結約候車駕之玉泉寺挾弓矢伏道傍林

莽中作亂時有捕盜校尉亦變服如盜入羣盜中眞盜不

疑以其謀吿遂爲所獲　上旣誅二盜歎曰士奇言不虛

卽日遣范太監賜士奇自金文綺明日士奇入謝　上諭

盜謀且曰愛朕莫如汝自今如汝言不復微行先是蹇義

嘗以天下太平勸　上可微行而生日得賜鈔及馬故至

是有愛朕莫如士奇之說云

八月忠勇王金忠卒

　〈按忠初名也先仕于元太保不花六世孫自永樂二十一年以其部屬來歸　太宗嘉之封忠勇王賜姓名金〉

--

　〈忠宣德三年扈從廵邊至會州遇虜忠奮勇當先有斬馘功四年陞太保其卒也　上甚悼之賜祭葬〉

户部言宛平縣民以果園地施崇國寺請蠲其稅　上曰

民地衣食之資乃以施僧且求免稅甚無謂令亟以還民

十月書諭伊王時李驥知河南府伊王屢有非理之求驥

不從府中官校虐害百姓驥又爲禁戢自此王府含怒今

年冬至驥四更往王府陪班行禮初唱班已就列王以爲

遲執繫儀衛司獄次日始釋緣王府自前遇節行禮未嘗

有在四更者驥蒙恩守土遭王摧辱遂以情奏　上謂都

御史顧佐等曰朝臣于大廷朝賀皆昧爽之際未嘗以四

更行禮此必王府讒邪小人敎王辱知府之計故戒戢之

十二月大學士金幼孜卒贈少保謚文靖

　〈孜蕳易沈嘿不伐善騖名病草士奇榮問之孜惟言受國恩重上無益于朝廷下無益于生民復何言或請答〉

　〈身后之澤者孜正色曰爲子孫求祿君子所耻〉

壬子〈宣德七年〉

正月朔日食免朝賀○少詹曾棨卒贈禮侍謚襄敏

　〈棨中永樂甲申進士廷對　成祖親批貫通經史識達天人有講習之學有忠愛之誠擢魁天下昭我文明尙〉

　〈咨啟沃惟良顯哉授修撰修永樂大典爲副總裁賦天馬海靑歌　上稱豪宏侍　上靑宮與修兩朝實錄〉

二月頒寬恤之政以減官田租額爲首

三月令京官三品以上及布政按察荐舉堪任方面郡守

官者有犯幷罰舉主○又令各處有司舉文學才行之士

